Starfsreglur kjararáðs
1. grein

Kjararáð starfar samkvæmt lögum nr. 47/2006.
2. grein

Verkefni kjararáðs er að ákveða laun þjóðkjörinna manna, ráðherra og dómara og annarra ríkisstarfsmanna sem svo er háttað um að þau geta ekki ráðist með samningum á venjulegan hátt vegna eðlis starfanna eða samningsstöðu.

3. grein

Kjararáð starfar annars vegar fullskipað og hins vegar skipað þremur mönnum. Þriggja manna kjararáð er skipað þannig að formaður velur með sér tvo úr hópi aðalmanna eða eftir atvikum varamanna. Þess skal gætt að ávallt sé í þessum þriggja manna hópi einn ráðsmaður skipaður af fjármálaráðherra og annar kosinn af Alþingi.
4. grein

Verkefni fullskipaðs kjararáðs er að ákveða laun og starfskjör forseta Íslands, alþingismanna, ráðherra og dómara, svo og að skera úr um það til hverra annarra ákvörðun ráðsins um laun og starfskjör skuli ná. 

Þá skulu ákvarðanir um almennar launahækkanir til þeirra sem heyra undir kjararáð, svo og aðrar stefnumarkandi ákvarðanir teknar af fullskipuðu kjararáði.

5. grein

Kjararáð tekur mál til meðferðar ef: 
Erindi berst frá einstökum ríkisstarfsmönnum eða hópum,
erindi berst frá einstökum ráðuneytum eða
kjararáð hefur frumkvæði að því að endurskoða mál einstaklinga eða hópa.
Við ákvörðun um breytingu á því hverjir heyri undir úrskurðarvald ráðsins skal ganga út frá þeirri meginreglu að kjör ríkisstarfsmanna ráðist með kjarasamningum þar sem því verður við komið. Þá skal meðal annars litið til þess hverjir gegna störfum sem ekki mega falla niður í verkföllum og hverjir gegna störfum sem fela í sér fyrirsvar fyrir ríkið í samskiptum við starfsmenn í kjara​málum.
6. grein

Þriggja manna kjararáð ákveður laun og starfskjör ríkisstarfsmanna sem heyra undir ráðið og sem ekki falla undir 1. málsgrein 4. greinar. Úrskurðir þess eru endanlegir á stjórnsýslustigi.
7. grein
Meðferð mála í kjararáði sætir reglum stjórnsýslulaga nr. 37/1993.
Við meðferð mála sem varða einstaklinga, eða nánar skilgreinda hópa sérstaklega, skal kjararáð vekja athygli þeirra á því að mál þeirra sé til meðferðar, nema ljóst sé að þeir hafi fengið vitneskju um það fyrirfram.
Í samræmi við 6. gr. laga nr. 47/2006 skal kjararáð gefa talsmönnum þeirra sem undir úrskurðarvald þess falla, fjármálaráðuneyti og öðrum ráðuneytum, vegna starfsmanna sem undir þau heyra, kost á því að leggja greinargerðir fyrir ráðið. Ráðið getur og heimilað málsaðilum að reifa mál sitt munnlega.. Kjararáð skal sjá til þess að mál sé nægjanlega upplýst áður en ákvörðun er tekin.
8. grein

Kjararáð birtir ákvarðanir og úrskurði á heimasíðu sinni. Þess skal þó gætt að ekki séu birtar að óþörfu upplýsingar um persónuleg málefni.
9. grein
Ákvörðunum og úrskurðum kjararáðs verður ekki skotið til æðra stjórnvalds.
10. grein

Fullskipað kjararáð kemur saman mánaðarlega að jafnaði, en þriggja manna ráð kemur saman vikulega eða eftir þörfum. Fundir skulu boðaðir með dagskrá og fundargögn fylgja fundarboði og hvort tveggja sent með tölvupósti ef tök eru á. Fundir skulu boðaðir með nógu löngum fyrirvara til þess að ráðsmenn geti kynnt sér fundargögn. 

Þannig gert á 4. fundi kjararáðs 12. september 2006.

